
Annotatsiya: Ushbu maqolada rozmarin o‘simligini yetishtirsh texnologiyasini 

takomillashtirish orqali dorivor o‘simliklar yetishtiriladigan plantatsiyalarga yosh 

nihollarini yetkazib berish hamda o‘simlik xom ashyolardan samarali foydalanish 

yo’llari yoritib berilgan.  

Kalit so‘zlar: dorivor, rozmarin, efir moy, shifobaxshlik, qalamcha. 

Аннотация: В статье описаны способы доставки молодых саженцев на 

плантации, где выращиваются лекарственные растения, путем 

совершенствования технологии выращивания растений розмарина и 

эффективного использования растительного сырья. 

Ключевые слова: лекарственный, розмарин, эфирное масло, целебное, 

ручка. 

Abstract: This article describes ways to deliver young seedlings to plantations 

where medicinal plants are grown by improving the technology of rosemary plant 

cultivation and effective use of plant raw materials. 

Key words: medicinal, rosemary, essential oil, healing, pen. 

 

Dorivor rozmarin (Rosmarius Officinalius L)-Labguldoshlar oilasi rozmarin 

(Rosmarius) turkumiga mansub o‘simlik bo‘lib, Vatani O‘rta yer dengizi atrofidagi 

davlatlardir. Yevropa va Afrika davlatlarida qadimdan ekib o‘stiriladi. O‘simlikni 

madaniylashtirilganiga 2 ming yildan ortiqroq bo‘lib, hozirda Ispaniya, Fransiya, 

Jazoir, Tunis, Yugoslaviya va Hindistonda asosiy efir – moyli o‘simlik sifatida katta 

maydonlarda ekib o‘stirib foydalanilmoqda. 

O‘simlik Rossiyaga 1816 – yilda Qrimdagi Nikitin botanika bog‘iga keltirib 

ekilganligi ma’lum. Endilikda bu o‘simlikni O‘zbekistonda ham ekib o‘stirish va 

undan foydalanish mumkinligi aniqlangan. Rozmarin asosan oxakli tuproqlarda juda 

yaxshi o‘sadi. Bo‘yi 50-100 sm gacha yetadigan doim yashil buta. Poyasi tik o‘suvchi, 

shoxlangan, yosh novdalari to‘rt qirrali. Ildiz tizimi yaxshi taraqqiy etib, tuproqqa 3-4 

m gacha kirib boradi. Barglarining uzunligi 4 sm, eni 0,3 sm, cho‘zinchoq qalam 

shaklda, bandsiz yoki qisqa bandi bilan poyada qarama-qarshi joylashgan. Gullari ikki 

labli mayda, och binafsha rangda. Urug‘i tuxumsimon, jigarrang, usti silliq, uzunligi 

2-2,5 mm, eni 1-1,5 mm. Mevasi dumaloq-silliq, jigarrang yong‘oq, 1000 dona urug‘ 

vazni 1,2-1,4 g keladi. 

Rozmarin novdalarining yuqori qismida, gulida, bargida efir moyi saqlaydi. Efir 

moyi tarkibida α – pinen, sineol, borneol, L –kamfora, kariofillen, bornilasetat, 

limonen, smola va boshqa moddalar bor. Rozmarin kuchli hushbo‘y va yoqimli hidga 

ega. Bargi, guli, yosh novdalari quruq holda baliq mahsulotlariga ishlov berishda 

qo‘llaniladi. U oz miqdorda qovurilgan go‘sht, qovurilgan tovuq, qiyma go‘sht, 

qo‘ziqorinli salatlar, sabzavotli qaynatma va boshqa taomlarga ta’m beruvchi ziravor 

hisoblanadi 1-rasm. 

O‘simlikni plantatsiyasini tashkil etish uchun birinchi o‘rinda, ko‘chat tayyorlash 

zarur. Bizning sharoitda o‘simlik urug‘ bermaydi. Shu sababli vegetativ usulda 

qalamchalaridan ko‘paytiriladi. Yetilmagan (hali yog‘ochlashmagan) qalamchalarga 

ishlov berish uchun past, chala yetilganlari uchun o‘rta, yog‘ochlangan qalamchalar 

uchun esa yuqori darajadagi o‘stiruvchi moddalar aralashmasi ishlatiladi. 

 
1-rasm. Rozmarin marfalogiyasi 

Shuningdek, qalamcha tayyorlashda geteroauksindan foydalanish ildiz otishini 

10-15 % ga oshiradi. Oz miqdorda margansovka eritmasi yordamida ishlov berish ham 

ildiz otishni tezlashtirib, tuproqdagi chirish jarayonini pasaytiradi.  

Qalamchalar iyul-avgust oylarida poyasi yog‘ochlangan novdalardan 15-20 sm 

uzunlikda kesiladi. Nam matoga o‘ralgan qalamchalar 25-30 tadan qilib bog‘lanadi va 

boylamlar suvli idishchaga yoki har qanaqa shisha, sirlangan, zanglamaydigan po‘lat 

idishga joylanadi. Eritma qatlami 3-3,5 smdan ko’p va 1,5-2 sm dan kam bo‘lmasligi 

kerak.  

Qalamchalarga kunning ikkinchi yarimidan keyingina ishlov berish maqsadga 

muvofiq, tuni bilan qoldirildi, ertalab ichimlik suvida yaxshilab yuviladi so’ngra ekildi. 

Ildiz ortishi uchun qalamchalarni issiqxonada maxsus tayѐrlangan substratlarga 

qadaladi. Issiqxonada chirigan go’ng (pori) bilan o’g’itladik (1 m2 ga 2 chelak 

miqdorida) va yaxshilab chopilgan, tekislangan er ustiga 15 sm qalinlikda darѐ qumi 

to’shalgan tuprokga qalamchalar 5-10 sm chukurlikda qiyalatib ekiladi. Kuniga 3 

marta, har 4-5 soatda sug’orilib turildi. Qalamcha ekilganidan 20-30 kun o’tgach, ildiz 

otish nuqtalari bo’rtishi namoѐn bo’ladi. Bu vaqtga kelib kundalik sug’orish miqdori 2 

martagacha kamaytiriladi (ertalab va kechqurun). Oktyabr oyida sug’orish miqdori 1 

martagacha kamaytiriladi. So’ngra haftasiga 1 marta ko’chat tayѐr bo’lganga qadar 

sug’orildi. Qalamchalar issiqxonada erta bahorda tayѐr ko’chat bo’lib etiladi (ildiz 

otishi 80-90 % ni tashkil etdi). Tayѐr bo’lgan ko’chatlar tuplar oralig’i 40 sm masofada 

ko’chatlar ekiladi va zaxlatib sug’oriladi. Rozmarin o‘simligi asosan unumdor bo’lgan 

o’zimiz ekadigan yerlar yani sug’oriladigan yerlarda ekish maqsadga muvofiq 

hisoblanadi. O‘simlik yiliga 8-9 martagacha sug‘oriladi, har 2-3 sug’orishdan so’ng 

kultivatsiyadan keyin begona o’tlardan tozalanadi, o’simlikning o’sishi va rivojlanishi 

talab darajasida bo’ladi. 

Rozmarin o‘simligi bizni hududda asosan unumdor bo’lgan o’zimiz ekadigan 

yerlar yani sug’oriladigan yerlarda ekish maqsadga muvofiq hisoblanadi. O‘simlik 

yiliga 8-9 martagacha sug‘oriladi, har 2-3 sug’orishdan so’ng kultivatsiya qilinadi. 

Rozmarinning o’ziga xos xususiyatlari 

Rozmarin o’simligi dorivor vosita sifatida qadim zamonlardan beri foydalanib 

kelingan. Uning foydali xususiyatlari to’g’risida har bir xalqda turlicha qarashlar 

bo’lgan: Rimliklar uni yaralarni davolashda, Xitoyliklar esa uning yordamida bosh 

og‘rig‘idan xalos bo‘lganlar. 

Hozirgi paytga kelib olimlarimiz rozmarin bilan bog‘liq ilmiy ishlar olib borishib 

quyidagi xususiyatlarini o’rganishgan. Rozmarin o’zida juda ko’p miqdordagi efir 

moylarini, А va С guruh vitaminlarini, kaliy, kalsiy va natriyni saqlaydi. O‘simlikning 

yer ustki barglari va yosh poyalaridan tayyorlangan damlama va spirtdagi eritmalari 

(nastoykasi) bosh og‘rig‘ida oshqozon – ichak kasalliklari, shamollashda, ayollarda 

uchraydigan ayrim xastaliklarni davolashda ijobiy naf beradi. Shu bilan birga 

organizmni tetiklashtirib, quvvat bag‘ishlash xususiyatiga ham ega. Barglarida o‘ziga 

xos hid va ta’m berganligi sababli rozmarin go‘shtli mahsulotlarni pishirishda va ularni 

uzoq vaqt saqlashda hamda ziravor sifatida ham qo‘llaniladi. Konditer mahsulotlariga 

qo‘shib tayyorlanganda o‘ziga xos ta’m va maza beradi. O‘simlik qish mavsumida ham 

barglarini to‘kmasligi va o‘ziga xos hid tarqatib turishini hisobga olgan xolda u bog’ 

va xiyobonlar, hovli va dam olish maskanlarida manzarali buta sifatida ham o‘stiriladi. 

O‘simlikning shifobaxshlik xusussiyatlari 

revmatizm, radikulit va fibromialgiyada yordam beradi; 

oshqozon buzilganida ham yordam beradi;  

spazmda yordam beradi; 

qon bosimi oshishini oldini oladi; 

qorin va muskullar og‘rig‘ida yordam beradi; 

mikrob va zamburug’larga qarshi kurashadi; 

antioksidant vositasini bajarib, miyadagi qarilik belgilari paydo 

bo’lishini sustlashtiradi. 

O‘simlikning salbiy jixatlari 

Rozmarin ziravor sifatida kam miqdorda ovqatlarga, choy va limonadlarga 

solishga yaxshi bo’lib, me’yoridan ortiq iste’mol qilinganda esa, ovqat hazm qilish 

muammolarining kelib chiqishiga, bosh og‘rig‘iga va qon bosimining ko’tarilishiga 

sababchi bo’lishi mumkin. 

Quyidagi insonlar esa undan juda kam miqdorda iste’mol qilishlari kerak: 

homilador ayollar; 

kron kasalligi, oshqozon yarasi va qorin sanchishi kasalliklaridan aziyat 

chekuvchi insonlarga; 

gipertoniya kasalligiga duchor bo’lgan kishilarga salbiy tasir ko’rsatadi.  

Rozmarin o’simligini ko’p miqdori ham zarar hisoblanadi. Rozmarin o’simligi 

asosan parfumeriya va tibbiyotda keng qo’llaniladi, bundan tashqari oziq-ovqat 

sanoatida ziravor sifatida ham foydalaniladi.   

Dorivor rozmarinning ham o’ziga xos foydali va salbiy jihatlari ham albatda 

mavjud. Bu esa o’zimizga ya’ni undan qanday foydalanishimizga bog’liq.  

O’simlikdan foydalanishda o’ziga xos foydali va salbiy jixatlarini o’rganish 

maqsadga muvofiqdir. O’simlikni foydali xossalarini bilish bilan biz uchun ayni kerak 

bo’lgan foydali jixatlaridan samarali foydalanishimiz mumkin. 

XULOSA 

Xulosa qilib shuni aytish lozim, hozirgi kunda tabiiy dorilarga bo’lgan talab juda 

ham ortmoqda chunki, har qanday kasallikni su’niy vositalardan emas, balki tabiiy 

vositalar bilan davolash samarali xisoblanadi. Shu boisdan rozmarin o‘simligini 

ko’paytirishda uning ko’chatlaridan foydalanishni yanada oshirish  hamda keng 

maydonlarda o’simlik  plantatsiyalarni tashkil etish lozim. 

